
Tramp Rusiyaya sanksiyaları dayandırdı, neft
ucuzlaşdı
Oktyabr 19, 2026

Tatarıstanda neft hasilatı

Oktyabrın 19-da neftin qiyməti son beş ayın ən yüksək həddindən aşağı düşüb. Buna
investorların mənfəətlərini reallaşdırması (satış edərək qazancı nağdlaşdırması) səbəb
olub. Bundan əvvəl ABŞ prezidenti Donald Tramp Rusiyaya qarşı sanksiyaları və tarifləri

yumşaldıb. Bu addım isə Rusiyadan yanacaq ixracının artmasına yol aça bilər.

"Brent" markalı neftin fyuçerslərinin qiyməti 1.98 dollar və ya 1.80 faiz azalaraq bir barel
üçün 107.88 dollara düşüb. Ötən həftə, oktyabrın 16-da isə "Brent" nefti mayın 19-dan
bəri ən yüksək həddə çatmışdı.

"Brent" neftinin bareli ötən cümə günü 110 dollara qədər yüksəlmişdi.

ABŞ-nin "West Texas Intermediate" (WTI) markalı neftinin qiyməti isə 1.16 dollar və ya
1.14 faiz azalaraq bir barel üçün 100.25 dollar olub.

Tramp oktyabrın 16-da Rusiyaya qarşı böyük sanksiyaları və gömrük tariflərini nəzərdə
tutan "Qrem qanunu"nun icrasını dayandırıb.

ABŞ-nin dövlət katibi Marko Rubio bildirib ki, prezident 60 gün ərzində sanksiyaların
və tariflərin qlobal iqtisadiyyata təsirini qiymətləndirəcək.

ABŞ-nin Rusiyaya qarşı sanksiyaları dayandırması Rusiya yanacağının ixracını artıra

bilər, amma Vaşinqtondan gələn ziddiyyətli mesajlar qeyri-müəyyənlik yaradıb. Bunu
"Reuters" agentliyinə "KCM Trade" şirkətinin baş analitiki Tim Uoterer deyib.

Onun sözlərinə görə, bu qərarın detalları və qüvvədə qalacağı müddət aydınlaşmayana
qədər bazardakı tədarükün davamlı artımı qiymətlərdə tam əks olunmayacaq.

Tramp daha əvvəl Rusiya prezidenti Vladimir Putinlə ABŞ-yə və digər ölkələrə dizel
yanacağının ixracı barədə razılığa gəlib. Razılaşmaya əsasən, bu ay təxminən 2.3 milyon

barel dizel yanacağı ixrac ediləcək, sonrakı aylarda isə bu göstərici ayda təxminən 7.6
milyon barelə çatdırılacaq.

Ukrayna prezidenti Volodimir Zelenski ABŞ-nin bu addımlarının Ukraynaya zərər
vuracağını bildirib.

Buna da bax:
Tramp: Məqsəd Moskvanı danışıqlar masasında
saxlamaqdır

Türkiyə Rusiyadan dizel yanacağının bir
hissəsini alacaq

Tramp Putinlə milyonlarla ton Rusiya dizelinin
tədarükü barədə razılaşıb

